
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
১২৮
সোনার তরী





অন্য দিনে হয়ে যেত স্নান-সমাপন;

দুটি অন্ন মুখে না তুলিতে আঁখিপাতা

মুদিয়া আসিত ঘুমে— আজি তার মাতা

দেখে নাই তারে। এত বেলা হয়ে যায়,

নাই স্নানাহার। এতক্ষণ ছায়াপ্রায়

ফিরিতেছিল সে মোর কাছে কাছে ঘেঁষে,

চাহিয়া দেখিতেছিল মৌন নির্নিমেষে

বিদায়ের আয়োজন। শ্রান্তদেহে এবে

বাহিরের দ্বারপ্রান্তে কী জানি কী ভেবে

চুপিচাপি বসে ছিল। কহিনু যখন

‘মা গো আসি’ সে কহিল বিষণ্ণনয়ন

ম্লানমুখে, ‘যেতে আমি দিব না তোমায়।’

যেখানে আছিল বসে রহিল সেথায়,

ধরিল না বাহু মোর, রুধিল না দ্বার,

শুধু নিজ হৃদয়ের স্নেহ-অধিকার

প্রচারিল ‘যেতে আমি দিব না তোমায়’।

তবুও সময় হল শেষ, তবু হায়

যেতে দিতে হল।


ওরে মোর মূঢ় মেয়ে,

কে রে তুই, কোথা হতে কী শকতি পেয়ে

কহিলি এমন কথা এত স্পর্ধাভরে

‘যেতে আমি দিব না তোমায়’! চরাচরে

কাহারে রাখিবি ধরে দুটি ছোটো হাতে

গরবিনি, সংগ্রাম করিবি কার সাথে

বসি গৃহদ্বারপ্রান্তে শ্রান্তক্ষুদ্রদেহ

শুধু লয়ে ওইটুকু বুকভরা স্নেহ!

